BRIÓN, UN CONCELLO MÁXICO

Brión sempre foi un dos lugares máis solicitados por aqueles que ansiaban calma, relax e sosego tras as duras xornadas de traballo e o estrés propio das cidades. Os paraxes verdes, os estreitos camiños de sendeirismo, o paseo preto do río, as pequenas casiñas de pedra e outros moitos encantos da zona eran algunhas das cousas que atraían a esas persoas con sede de volver á tranquilidade.

Cando tan só tiña seis anos mudeime do Bertamiráns que medraba de forma descomunal ao Brión de montes e campos de millo. Encantábame pasear coa miña polas estradas das aldeas e recoller landras e castañas durante a súa época. Tan pronto comezaba o mes de outubro ou incluso xa a finais de setembro, co inicio do novo curso, saiamos a dar paseos pola contorna e regresábamos a casa con bolsas repletas de castañas de considerable tamaño. Lembro o olor das castañas cocidas cun pouco anís e o arrecendo das castañas recén asadas, dun tono marrón chocolate e un certo rubor negro. A primavera era o tempo dos pampillos e de recoller todo tipo de flores coas que facer chamativos colgantes e aneis. As cunetas estaban cheas de flores amarelas e os campos nos que pastaban as ovellas dos veciños estaban ateigadas de margaridas dun intenso amarelo e branco. Polo San Xoán dábamos paseos na busca das flores de mellor olor para deixalas na auga coa que lavariamos a cara ao día seguinte. 

As festas da Santa Minia sempre foron un prato forte para todos os brioneses. Persoas chegadas de moitos puntos de Galicia ou incluso doutros concellos de España, acudían á romería. O polbo, as rosquillas e as candeas feitas a man, nunca podían faltar nas festas. Ao longo dos días de romería había xogos para os máis pequenos, misas ao aire libre, longas ringleiras de persoas agardando o seu turno para entrar na capela, música e fogos artificiais pola noite… Sen dúbida algunha, setembro era e sigue sendo  un dos meses máis agardados en Brión.

Unha das xoias do meu concello tamén son as Torres de Altamira, as ruínas do que no pasado foi un castelo de gran beleza e maxestuosidade, con capela propia, pozo e todo tipo de comodidades. O castelo quedou esquecido entre as árbores e foron moitos os que se aproveitaron do seu estado de abandono para levar pedras que pertencían ao edificio e construír casiñas en aldeas próximas. Hoxe en día trátase dun lugar ao que se lle da moito valor e que se quere protexer do mellor xeito posible. Ademais das Torres de Altamira e aínda que se fala menos deles, en Brión tamén hai numerosos castros que permanecen soterrados pero que son claras pegadas que deixaron os primeiros habitantes da zona. Cóntase cun mínimo de oito castros e un deles ten nome propio, destacando sobre o resto. Un deses castros é o da Raíña Lupa e aqueles que o visitan poden apreciar que aínda se conserva a muralla que protexía ao castro que permanece agochado baixo a maleza e a terra. Numerosas igrexas coroan as aldeas que conforman Brión, dándolle un toque especial ás parroquias do concello. Unha das máis coñecidas é a igrexa de San Salvador de Bastavales que, como xa Rosalía de Castro dicía, conta cunhas campás máxicas, cunhas campás cun son especial e cativador que se escoita en toda a comarca. 

Son moitas as cousas que podería dicir sobre un lugar tan fermoso, pois Brión, aínda que descoñecido por moitos, é un concello con vida propia. As persoas que vivimos en Brión témoslle moito cariño ás Torres, ó río Pego, ás rutas de sendeirismo, ós castros, ás igrexas, ós cruceiros, ós prados e campos e ao resto de edificios e lugares que brillan con luz  propia. Non podo esquecerme da Carballeira de Santa Minia, un dos lugares máis antigos e reclamados polos brioneses, un lugar que a pesar do paso do tempo, está moi ben conservado e coidado. 

O meu soño é que o meu concello non perda o encanto que o caracteriza, a humildade das súas xentes, a cor verde dos seus bosques, os campos con vacas e ovellas pastando, os ourizos aínda verdes colgando dos castaños, as landras que caen como pingas de auga das árbores da Carballeira, as vistas desde o alto das Torres de Altamira, o son das campás de Bastavales, as margaridas e os pampillos que dan a benvida á primavera tras un longo inverno… A pesar de que Brión está ben coidado, algúns lugares sufriron certos cambios ao longo dos anos que levo vivindo aquí. O río, por exemplo, sufriu os efectos da contaminación e as súas augas perderon a frescura e transparencia de tempos pasados. Co esforzo de todos podemos loitar por conservar o Brión que cativou a tantas persoas, comezando pola mesmísima Rosalía de Castro. Ese é o meu soño, coidar dun concello tan especial e dalo a coñecer entre aqueles que aínda  non oíron falar del.

